
Tórshavn, 28. september 2007
Viðvíkjandi   uppskotinum til kunngerð um bunkring
 
Kommunusamskipan Føroya (KSF) hevur fingið uppskot til kunngerð um bunkring frá Innlendismálaráðnum til hoyringar. Svarsfreistin er 28. september 2007.
Sum heild tekur KSF undir við kunngerðaruppskotinum, tó at felagið vil gera nakrar viðmerkingar til at betra um uppskotið.

Í sambandi við § 3, nr. 1, er neyðugt at definera nærri, hvat ið skilst við “goymslu á landi”, eitt nú um oljutunnur til smábátar eisini eru fevndar av hugtakinum. Á sama hátt eigur viðvíkjandi krøvunum eftir §§  7 og 13 at verða sagt meira greitt, hvar markið gongur   millum skip, ið eru fevnd av kunngerðini, og smábátar, sum ikki eru fevndir av kunngerðini. Tað kann vera rættiliga tyngjandi fyri smábátar, um teir í seinasta lagi tveir tímar áðrenn, bunk​ringin byrjar, skulu boða eftirlitsmyndugleikanum frá, ella um teir skulu hava útgerð at fyribyrgja, avmarka og basa dálking við olju, so sum tilfar, ið sýgur olju í seg. 
Viðvíkjandi § 8, stk. 1, og pkt. 11 á eftirlitslistanum í fylgiskjali til kunngerðina átti krav at verið sett um automatiskan skrivara, sum vísir pumpuferðina og nøgdirnar, sum fara umborð. Tað kemur fyri, at veitarin koyrir meira ferð á pumpurnar enn avtalað er, og tá kann tað blíva eitt trætumál millum veitara og móttakara um, hvør hevur ábyrgdina, um móttakarin ikki fær tikið ímóti, og tað flýtir yvir. 
Vísandi til viðmerkingina omanfyri til § 8, stk. 3, eiga útskriftir á pumpuútgerðini hjá veitaranum at verða fevnd av hesi grein.
Í sambandi við §13, stk. 2, eigur at lýsast heilt greitt, hvørja útgerð móttakarar skulu hava, tí vanliga hava t.d. fiskiskip ikki serliga umhvørvisútgerð umborð. 

Í sambandi við § 14 so eigur krav eisini at verða sett veitarunum av olju tað krav, at teir við hvørja bunkring leggja oljusperrur kring skipið sum fyribyrgjandi tiltak. Hetta er einfalt og effektivt og er vanlig treyt aðrastaðni. Eisini eigur at vera krav um, at eftirlitisfólk altíð er til staðar fysiskt og skal fylgja við bunkringini alla ta tíð, hon fer fram. 
 

§ 16 um sjálvtøkur hevur í veruleikanum ongar ásetingar, ið kunnu fyribyrgja dálking. Hetta er ikki nøktandi. Sum eitt minstamát áttu at verið krøv til sjálva sjálvtøkuna, t.d. at hon sløkkir automatiskt, tá ið fult er.

Í sambandi við eftirlitislistan í fylgiskjali til kunngerðina mælir felagið til eitt nýtt pkt. 12, har veitari og móttakari, vísandi til § 14 og § 15, vátta beinleiðis radiosamband við dagfesting, tíðarfesting og undirskrift. Orsøkin til hetta er, at tað eru dømi um, at ikki nøktandi samskiftismiðlar – sum fartelefon – hava elvt til trupulleikar í sambandi við bunkringaróhapp.
Sum nýggja grein vilja vit eisini mæla til, at tað verður ásett, at tá tað snýr seg um føroysk skip, skal alt samskifti og skjøl verða á føroyskum, og tá tað snýr seg um útlendsk skip skal alt samskifti og skjøl verða á enskum.
Vinarliga vegna Kommunusamskipan Føroya.
Heðin Mortensen
Jóan Petur Hentze

